
Sateroesnja Tan Ko Wie boekannja adjak itoe anak sakit djalan-djalan di waktoe pagi, hanja adjarin ia gerakin badan dengen menoeroet ilmoe pat-twan-kim, begitoe poen di waktoe sore; sedeng itoe botja poenja badan teroes dioeroet saban maoe tidoer atawa baroe abis bangoen tidoer. Satoe boelan kamoedian Tan Kie Hou soeda djadi bergoembira dan berlompat-lompat lagi sebagimana doeloean, tjoema doeloean itoe kelakoean dilarang oleh iboe dan ajahnja, lantaran dianggep delap dan nakal, tapi sekarang sabaliknja diandjoarin, sebab memang soeda mendjadi kabiasahannja anak-anak jang badannja maoe brangkat besar, selamanja moesti banjak bergerak, dan kaloe dilarang sabaliknja bisa membikin koerang baek bagi toeboenja itoe anak.

Itoe waktoe Tan Hoe Yoe dan istrinja soeda pertjaja betoel bahoea segala pelatoerannja Tan Ko Wie ada betoel dan baek, maka iaorang poen sama sekali tida maoe tjampoer tangan lagi, kerna apatah jang marika inginken, salaennja sang anak lekas mendjadi semboeh dan seger? Sekarang toch soeda berboekti itoe anak samingkin hari djadi samingkin seger dan semboeh dari penjakitnja, malah sadari Tan Kie Hou disoeroe gerakin badan dengen menoeroet ilmoe pat-twan-kim, sabaliknja iapoenja toeboe djadi lebih koeat dan tida takoet hawa dingin atawa poen panas seperti doeloean.

Kira tiga boelan berselang sadari bermoela Tan Kie Hou diobatin dan dirawat oleh Tan Ko Wie, boekan sadja itoe botja djadi semboeh sama sekali dari penjakitnja, malah iapoenja badan djadi lebih sehat dan lebih koeat dari doeloean, sedeng iapoenja gerakan ada begitoe sebat dan gesit, soenggoe berbea djaoeh sekali djika maoe dibandingken sama Tan Kie

